
   Санран тараççĕ,

Санран хăраççĕ,

Сăмах сараççĕ

Пайтах сан çинчен.

«Начар эс», — теççĕ,

Кӳрентереççĕ,

Хутна кĕмеççĕ

Вăйли умăнче.



Пуçран чышаççĕ,

Питрен çапаççĕ,

Сиксе таптаççĕ

Çĕре ӳкерсе.

Ăшран тапаççĕ,

Куçран сураççĕ,

Лăх-лăх кулаççĕ,

Çылăха кĕрсе.



Кам-ши вăл çакă

Ăспа чăлахĕ,

Айван пуçтахĕ —

Сана таптакан?

Ку — хăв тăванă,

Чунпа хавшанă,

Сутса-çке янă

Чысне çак тăван.



Тăван чĕлхеçĕм!

Сана пĕлмеççĕ,

Сана сивлеççĕ

Хăв ачусемех.

Сана сутаççĕ,

Юта тухаççĕ,

Манкурт пулаççĕ

Вара çавсемех.



Эс, пур, чăтатăн,

Куççуль тăкатăн,

Юнна çăтатăн

Пĕр айăпсăрах.

Ӳксен — тăратăн, 

Çапкаланатăн,

Çапах утатăн.

Тав, шĕкĕр Турра!



Çакна кам курĕ,

Хак парĕ, хурĕ?

Пур-и вăл Турă

Чăваш этеммин?

Çапла! Пур Турă!

Пур ун культура!

Пур ун мĕнпурĕ,

Пур ун вăй тени!



Анчах вĕт эпĕр

Сӳпĕлтететпĕр.

«Ма кирлĕ», — тетпĕр

Тăван чĕлхене.

Пакăлтататпăр,

Çын култаратпăр,

Ятне яратпăр

Чăваш çыннинне.



Ма эс çапла-ши,

Тăван чăвашăм?

Чăваш юлташăм

Ан ярччĕ ятна!

Чăваш чĕлхи вăл

Илемлĕ, сывă.

Сан хĕрĕ, ывăл

Вĕрентĕр ăна!

  